
SANOAT KORXONALARIDA 
MULKIY MUNOSABATLARNI 
TARTIBGA SOLISHNING ILMIY 
NAZARIY ASOSLARI
Bobobekov Ergash Abdumalikovich
TDIU mustaqil tadqiqotchisi

Annotatsiya: Ushbu maqolada yurtimizda tadbirkorlik faoliyatini tashkil etishda muhim rol o‘ynaydigan omillar va uni 
samarali tizimlashtirish yo‘llari ko‘rib chiqilgan. Bundan tashqari, sanoat korxonalarida korporativ boshqaruvni joriy 
etishning ilmiy-nazariy uslublari tahlil qilingan.

Kalit so‘zlar: klassifikatsiyalash, mulkchilik shakllari, kapital, pul resurslari, aksiyadorlik jamiyatlari, aksiya.
Abstraсt: This article examines the factors that play an important role in the organization of business activities in our 
country and ways of its effective systematization. In addition, the scientific-theoretical methods of introducing corporate 
management in industrial enterprises were analyzed.

Keу words: classification, forms of ownership, capital, monetary resources, joint-stock companies, stock.
Аннотация: В данной статье рассматриваются факторы, играющие важную роль в организации предприниматель-
ской деятельности в нашей стране, и пути ее эффективной систематизации. Кроме того, были проанализированы 
научно-теоретические методы внедрения корпоративного управления на промышленных предприятиях.

Ключевые слова: классификация, формы собственности, капитал, денежные ресурсы, акционерные общества, 
акции.

O‘zbekiston milliy iqtisodiyotini to‘laqonli bozor mexanizmlariga o‘tkazish, korxonalarni davlat tasarrufidan 
chiqarish, tarkibiy o‘zgartirish, xususiylashtirish va aksiyalashtirish jarayonlarini kengaytirish, xorijiy sarmoyalarni 
jalb qilish, mulkiy va nomulkiy huquqlar bilan operatsiyalarining rivojlanishi, o‘z navbatida, bozor iqtisodiyotini 
yanada rivojlanishiga zamin yaratadi. So‘nggi yillarda O‘zbekistonda davlat mulkini xususiylashtirish, mulkdorlar 
va davlat o‘rtasidagi munosabatlarni tartibga solish, o‘z navbatida, xususiylashtirish jarayonlarini faollashuviga 
olib keldi. 

Bozor iqtisodiyoti sharoitida xo‘jalik yurituvchi subyekt birinchi navbatda, firma sifatida maydonga chiqadi. 
Iqtisodiyotda firmani bir yoki bir necha korxonalarga egalik qiluvchi va resurslardan foyda olish maqsadida tovarlar 
va xizmatlar ishlab chiqarish uchun foydalanuvchi tashkilot sifatida ta’riflanadi. Firmalarni klassifikatsiyalashda 
ko‘pincha mulkchilik shakli yoki firmaning ko‘lamini asos qilib oladilar.

Katta-kichikligiga qarab xo‘jalik yurituvchi subyektlar mikrofirmalar, kichik va o‘rta biznes hamda yirik biznes 
shakllariga bo‘linadi. Mulkchilik shakliga ko‘ra tadbirkorlik faoliyatini uch ko‘rinishini ajratib ko‘rsatish mumkin: 

● yakka tartibdagi xususiy tadbirkorlik;

● shirkat yoki sherikchilik ko'rinishidagi tadbirkorlik;

● korporatsiya yoki aksiyadorlik jamiyati ko‘rinishidagi tadbirkorlik.

Yakka tartibdagi xususiy tadbirkorlik ko‘rinishidagi biznesning egasi yagona shaxs bo‘lib, uning o‘zi menejer 
vazifalarini ijro etadi. Firma faoliyati natijalari bo‘yicha u cheklanmagan mulkiy mas’uliyatni o‘z zimmasiga oladi. 
Odatda uning kapitali unchalik katta emas, bu uning jiddiy kamchiligi bo‘lib hisoblanadi. Ustunligi esa menejer 
o‘z ixtiyoricha har qanday o‘zgarishlar qila olishi, o‘z foydasini o‘zi erkin tasarruf etishidir.

Shirkat yoki sherikchilikda ikki va undan ortiq shaxslar biznesni birgalashib tashkil etadilar. Sherikchilikni 
ancha oson tashkil etish mumkin va u mablag‘larni tez birlashtirishga imkon beradi. Firmaning qarzlari bo‘yicha 
sheriklarning mas’uliyati cheklanmagan. Xo‘jalik yuritish subyekti bu turini kamchiliklari moliyaviy resurslar 
cheklanganligida va har bir ishtirokchining firma faoliyati natijalaridagi hissasini aniqlash murakkabligida ko‘zga 
tashlanadi. Firmani birgalikda boshqarish ham muayyan muammolarni keltirib chiqarishi mumkin.

Iqtisodiyotda birgalikda tadbirkorlik faoliyatini amalga oshirish uchun yagona yuridik shaxs sifatida 
birlashgan kishilar yig‘indisi korporatsiya deb ataladi. Korporatsiyada umumiy mulkka egalik huquqi aksiyalar 
ko‘rinishidagi bo‘laklarga bo‘lingan bo‘ladi. Korporatsiya mulkidagi ishtirok yoki korporatsiya mulkiga egalik 
aksiyalarga egalik ko‘rinishida ifodalanadi. Shuning uchun korporatsiya aksiyadorlik jamiyati deb ataladi.

Tadbirkorlikni tashkil etishda aksiyadorlik jamiyati ko‘rinishidagi korxonalarni tashkil etishni zarur qilib 
qo‘yuvchi birinchi sabab bu pul kapitaliga ehtiyoj hisoblanadi. Kichik korxona yoki ustaxonani tashkil etish 
uchun juda katta miqdorda pul mablag‘lari talab etilmaydi. Lekin qayta ishlash sanoatida, ayniqsa, zamonaviy 
texnologiyalar va texnologik liniyalardan foydalanishga asoslangan korxonalarni tashkil etishda pul resurslariga 
ehtiyoj juda katta bo‘ladi. Shu bilan birga, bunday xo‘jalik subyektlarida asosiy kapital va aylanma mablag‘larga 
investitsiyalash uchun moliyaviy resurslar kerak bo‘ladi. Bunday sharoitda eng qulay yo‘l bu korxonalarni 
aksiyadorlik jamiyati ko‘rinishida tashkil etish hisoblanadi. 

Aksiyadorlik jamiyatining xo‘jalik yuritish subyekti va mulkchilik munosabatlari shakli sifatidagi asosiy 
xususiyatlari quyidagilarda ifodalanadi: 

● aksiyadorlik jamiyatining mulkiy, huquqiy, iqtisodiy va tashkiliy jihatlari alohida qonunchilikda belgilab 
beriladi. Bu qonunchilik, bir tomondan mulkdorlar, shu jumladan yirik mulkdorlarning mulkni tasarruf 
etishdagi ustun mavqeyini ta’minlasa, ikkinchi tomondan mayda mulkdorlar (mayda aksiyadorlar) 
huquqlarini va manfaatlarini kafolatlab qo‘yadi;

● aksiyadorlik jamiyatida mulkka egalik bilan mulkdan tadbirkorlik faoliyati maqsadlarida foydalanish 
jarayonida sodir bo‘ladigan iqtisodiy tavakkalchilik bir-biridan ajratib qo‘yilgan. Korxona faoliyati natijalari 
uchun mulkdor mas’uliyati uning mulkdagi ulushi bilan cheklangan;

● korxonaga egalik qilish bilan korxonani boshqarish jarayoni alohidalashtirilgan. Alohida olingan 
aksiyadorning korxonani boshqaruv jarayoniga aralashishi muayyan tartib-qoidalar doirasida yuz 
berishi mumkin, xolos. Aksiyador korxonani joriy boshqarish jarayoniga bevosita aralasha olmaydi. 
Korxona ma’muriyati alohida olingan aksiyador manfaati uchun emas, balki barcha aksiyadorlar umumiy 
manfaati uchun ishlay oladi;

● korxona faoliyati aksiyadorlik jamiyatida xo‘jalik subyektlarini tashkil etish boshqa shakllariga nisbatan 
mulk egalari tomonidan bir muncha batafsilroq tartiblashtirib qo‘yilgan bo‘ladi. Aksiyadorlik jamiyati 
ustavida korxonalar boshqa turlari ustavlari yoki nizomlaridagiga nisbatan korxonani boshqarish, 
boshqaruv tuzilmalari o‘zaro munosabatlari, moliya-xo‘jalik faoliyatini tasarruf etish va boshqa qator 
masalalar hal etilishi tartibi aniq-ravshan belgilab qo‘yiladi;

● korxona faoliyati va uning natijalari mulkchilik boshqa turlariga nisbatan shaffofroq xarakterda. 
Aksiyadorlik jamiyatining moliyaviy hisoboti xolis auditor tomonidan tasdiqlanishi va ochiq matbuotda 
e’lon qilinishi lozim;

● aksiyadorlik jamiyati uch pog‘onali boshqaruv tizimiga ega bo‘ladi. Boshqarishning oliy organi 
aksiyadorlarning umumiy yig‘ilishi bo‘lib, u korxona taraqqiyotining asosiy strategik yo‘nalishlarini 
belgilab beradi, mavjud qonunchilik doirasida korxonani boshqarishning tartib-qoidalarini ishlab chiqadi 
yoki tasdiqlaydi. Aksiyadorlar umumiy yig‘ilishlari oralig‘ida korxona faoliyatiga umumiy rahbarlik va 
nazorat kuzatuvchilar kengashi zimmasida bo‘ladi. Uni aksiyadorlar umumiy yig‘ilishi saylab qo‘yadi. 
Korxonani operativ, taktik boshqarish esa ijroiya organi zimmasiga yuklanadi. Bu organ turlicha 
nomlanishi yoki tuzilishi mumkin (ijrochi direktor yoki direktorlar kengashi), lekin uning faoliyati bevosita 
kuzatuv kengashi tomonidan nazorat qilinadi;

● xo‘jalik subyektlarini tashkil etishning boshqa shakllariga nisbatan aksiyadorlik jamiyatida boshqaruv 
ijroiya organining korxona mulkini idora etishdagi real huquqlari va mavqeyi bir muncha yuqori 
bo‘ladi. Rasman, har bir aksiyador korporatsiyaning rivojlanishiga ta’sir ko‘rsatishi mumkin. Amalda 
esa aksiyadorlarning anchagina qismi, ayniqsa, mayda aksiyadorlar, boshqaruv masalalarini hal 
etishda juda sust qatnashadilar. Aksiyadorlar ko‘pchiligi boshqaruv masalalarini hal etishni yollanma 
boshqaruvchilarga yuklashga moyil. Shuning uchun real hokimiyat sezilarli darajada aksiyadorlik 
jamiyatining ijroiya organi qo‘lida to‘planadi.

Sanoat korxonalari ochiq turlik aksiyadorlik jamiyati yoki yopiq turdagi aksiyadorlik jamiyati sifatida 
tashkil etilishi mumkin. Ochiq turdagi aksiyadorlik jamiyati aksiyadorlari o‘zlariga tegishli aksiyalardan boshqa 
aksiyadorlar roziligisiz erkin foydalanishlari mumkin. Odatda, ochiq turdagi aksiyadorlik jamiyatining aksiyalariga 
ochiq obuna o‘tkaziladi va erkin sotiladi. O‘zbekistonda ochiq turdagi sanoat korxonalarining aksiyadorlari 
minimal va maksimal soni cheklanmagan. 

Yopiq turdagi aksiyadorlik jamiyatida aksiyalar faqatgina uning ta’sischilari yoki jamiyatning ta’sis hujjatlari 
yoki ustavida oldindan belgilab qo‘yilgan shaxslar orasida tarqatiladi. Bunday jamiyat o‘zi chiqarayotgan 
aksiyalarga ochiq obuna o‘tkazishga yoki boshqa yo‘l bilan cheklanmagan shaxslar doirasiga sotish uchun 
taklif qilishga haqli emas. O‘zbekiston Respublikasida yopiq turdagi jamiyat aksiyadorlari soni ellik kishidan ortib 

ketmasligi kerak. Aksiyadorlar soni bu miqdordan ortib ketgan taqdirda jamiyat bir yil ichida ochiq aksiyadorlik 
jamiyatiga aylantirilishi lozim. Shu muddat davomida mazkur shart bajarilmasa, aksiyadorlik jamiyati sud 
tartibida tugatilishi kerak bo‘ladi.

Xulosa o‘rnida shuni ta’kidlash joizki, sanoat korxonalarida korporativ boshqaruvning tahliliy natijalariga 
berilgan ta’riflar ularda mavjud muammoni yechimi va xo‘jalik yurituvchi subyektlarning holatini, mavjud 
qonunchilikni hamda jahonda tan olingan korporativ boshqaruv modellarining prinsiplarini, boshqaruvdagi o‘rnini 
hisobga olgan holda berilgan. Biz ushbu keltirilgan fikr va mulohazalardan kelib chiqib aytishimiz mumkinki, 
korporativ boshqaruvga ta’rif berishda hamda korporativ boshqaruvning nazariy-uslubiy shaklini tasvirlashda 
undagi afzal jihatlar, kamchiliklar va aksiyalarning xususiyatlari hamda milliy mentalitetni hisobga olishimiz 
zarur.

